
Shri Bhagavan Kala Sahasra Nama Stotram

શ્રી ભગવાન્ કાલસહસ્રનામસ્તોત્રમ્

વિરચયિતા પં. જલાલી કૌલ જિયાલાલઃ

અથ શ્રી કાલસહસ્રનામામુખમ્ ।
ઇદં શ્રી કાલસહસ્રનામ સર્વ કાલવાદિનાં કલ્યાણાર્થે વિરચિતં અસ્ય
નિત્યપાઠેન પાઠકસ્ય ભક્તસ્ય ઈપ્સિતાભિલાષઃ સિદ્ધ્યતે । કાલવાદિનઃ
કાલભક્તાશ્ચ કાલપૂજાવિષયે સુપરિચિતાઃ ।આઙ્ગલભાષાયાં
પ્રકાશનીયાયા મદ્રચનાયા અધ્યયનેન કાલવાદિનાં મતં સ્પષ્ટં જ્ઞાયતે॥
શ્રી કાલો ભીષણરૂપધરો ભયઙ્કરો મહાકાલો નિતાન્તં જીવસ્યાન્તકર ઇતિ
એતાદૃશ્યેન ભાવેન કદાપિ ન દૃષ્ટવ્યો ન ચ મન્તવ્યઃ । શ્રીકાલસ્ય
દ્વે રૂપે । ભૌતિકમભૌતિકઞ્ચ । દ્રવ્યાત્મકમદ્રવ્યાત્મકઞ્ચ॥
ભૌતિકં સ્પષ્ટમ્ । અભૌતિકં માર્ગિતવ્યમ્   । અન્તાનન્ત્યમસ્ય ભૌતિકં
રૂપં ગુણઞ્ચ । કાલો હિ જગત્કર્તા જગદ્ભર્તા જગદ્ધર્તા ઇતિ । હર્તૃ
શબ્દેન સર્વનાશો વા મૂલનાશો ન વિદ્યતે । કેવલવિકારો વિકારસ્ય
વિકારો નિરન્તરં વિકારઃ પ્રસ્તૂયતે । એતદ્ભૌતિકસ્થૂલરૂપમ્॥
અસ્થૂલં સત્યમ્ । અનન્તાનન્ત્યમભૌતિકં રૂપમ્ । તદેવ જ્ઞાતવ્યં
પરિમાર્ગિતવ્યઞ્ચ   । સ એવ ઈશ્વરો યન્તા નિયન્તા સ્વશક્તિં  ખં
ધૃત્વા પઞ્ચભૂતાનિ પઞ્ચતત્ત્વાનિ પ્રયુનક્તિ । વિપર્યયવિકારઃ
પુનર્વિપરિણામે   વિલીયતિ । તદુદ્ભવનમ્ । ઉદ્ભવનં સૃષ્ટિરુચ્યતે ।
વસ્તુતો વિકાર ઉદ્ગીયતે । અભૌતિકં નિત્યં સત્યં વિકારહીનં શાન્તિમયં
સુખાનન્દરૂપં કાલયોગિનાં શાશ્વતાલયં યં પ્રાપ્ય કાલભક્તો ન
નિવર્તતે કિન્તુ તત્રૈવ રમતે સ્વેચ્છયા વર્તતે ચ॥
તં ભગવન્તં કાલમાદ્યમધ્યાન્તરહિતં દેવં દિવ્યાત્મશક્તિં
મનસા ધ્યાત્વા સર્વકાલભક્તાનાં કાલવાદિનાં ચ હિતાર્થં એતન્નામ
સહસ્રપાઠેન પ્રાર્થયે ઇતિ ।

જલાલી નિવાસ, નિવેદકઃ ।
કરણનગર-શ્રીનગરતઃ । જલાલી કૌલ જિયાલાલઃ ।
અથ શ્રીકાલસહસ્રનામ પ્રારભ્યતે॥

કાલોઽહં
અસ્ય શ્રીકાલનામાષ્ટોત્તરસહસ્રસ્યઅનન્ત ઋષિઃ, અનુષ્ટુપ્ છન્દઃ,
અક્ષરાત્મા દેવતા । દ્રવ્યં બીજં। ખં શક્તિઃ, સર્વમૂલં કીલકમ્ ।
આત્મનોં વાઙ્મનઃકાયોપાર્જિતમનનિવારણાર્થ   ભગવાન્ કાલપ્રીત્યર્થે
અમુકકામનાસિદ્ધયર્થં પાઠે હોમે વા વિનિયોગઃ॥
અથ ન્યાસઃ -
કાલોઽહં અઙ્ગુષ્ઠાભ્યાં  નમઃ ઇત્યાદિ॥
અથ પ્રાણાયામઃ । કાલોઽહમિતિ મન્ત્રેણ॥
અથ ધ્યાનમ્ -
કિરીટિનં ચક્રધરં ચતુર્ભુજન્ત્રિલોચનમક્ષધરં સપાત્રકમ્ ।
દ્રવ્યાત્મકં શૂન્યમયં પરાત્પરં નમામિકાલં વરદં પ્રસન્નમમ્॥
અથ ગાયત્રી -
દ્રવ્યાત્મકાય વિદ્મહે । ખમાત્મકાય ધીમહિ ।
તન્નઃ સર્વવ્યાપકઃ પ્રચોદયાત્॥
અથ પાઠઃ -
ૐ કાલોઽહં કાલકાલોઽહં કાલરૂપઃ કલાત્મકઃ ।
કલનાત્મકકાલજ્ઞઃ કેવલઃ કાલનાયકઃ॥ ૧॥
ચિદાનન્દક્રિયાજ્ઞાનમિચ્છાશક્તિસ્વરૂપકઃ ।
એકાનેકોઽદ્વયો નિત્યો બુદ્ધ્યાઽપરિમિતોઽમિતઃ॥ ૨॥
અનાદ્યાનન્તકૂટસ્થઃ પુરાણઃ પુરુષોત્તમઃ ।
શાશ્વતઃ શાશ્વતાનન્દઃ કૈવલ્યોઽકેવલોઽકુલઃ॥ ૩॥
જગદીશ્વર સૂત્રાત્મા વેદાત્મા શ્રુતિપારગઃ ।
કર્તાઽભોક્તા સદાસાક્ષી વિધાતા પરમેશ્વરઃ॥ ૪॥
ત્રિકાલસ્થૂલરૂપજ્ઞસ્ત્રિકાલભ્રમકારકઃ ।
પ્રથમઃ પ્રથમશબ્દઃ સ્વપ્રકાશઃ પ્રકાશમાન્॥ ૫॥

ચરાચરમયોઽમાયી સતતં મુનિચિન્તિતઃ ।
એકરૂપો બૃહદ્રૂપઃ સરૂપો રૂપવર્જિતઃ  ॥ ૬॥
સર્વશક્તિમયદેવઃ સર્વાત્મા સર્વતોમુખઃ ।
પરમઃ પરમાનન્દઃ સર્વેશઃ સર્વભાવનઃ॥ ૭॥
ગોપસ્થો ગોચરો ગુપ્તો ગોપનીયો ગુહાશયઃ ।
સર્વત્ર સર્વગઃ સર્વઃ સુગમો દુર્ગમોઽગમઃ॥ ૮॥
શ્રીસ્તુતઃ શ્રીધરઃ શ્રીદઃ શરણાગતવત્સલઃ ।
સર્વસિદ્ધિપ્રદઃ શક્તો વિશિષ્ટનવસિદ્ધિદઃ॥ ૯॥
આધિવ્યાધિહરઈશસ્તાપત્રયનિવારકઃ ।
ભક્તાનાં પરમોપાયઃ સુખાનન્દઃ સુખાર્ણવઃ॥ ૧૦॥
હેમવર્ણશ્ચતુર્બાહુસ્ત્રિનેત્રા  વિશદપ્રભઃ ।
પીતામ્બરઃ શ્વેતવાસા કસ્તૂરીકુઙ્કુમપ્રિયઃ ॥ ૧૧॥
જ્ઞાનેશ્વરો જ્ઞાનગમ્યો જ્ઞાનવિજ્ઞાનચેતનઃ ।
જ્ઞાનાકારો જ્ઞાનમૂર્તિ  જ્ઞાનાજ્ઞાનપરોઽપરઃ॥ ૧૨॥
યોગેન્દ્રો યોગિરાટ્ યોગી યોગિનાં શાશ્વતાલયઃ ।
કોમલઃ કુન્તલઃ  કાન્તઃ કામદઃ કામકારકઃ॥ ૧૩॥
નિર્મમો નિષ્ક્રિયોઽનન્તો નિર્વિકારો   વિકારકૃત્ ।
નિષ્કલો નિસ્પૃહો મેધ્યો નિષ્પ્રપઞ્ચો નિરાસ્પદઃ॥ ૧૪॥
સર્વાર્થઃ સર્વતોભદ્રઃ સર્વકારણકારણમ્ ।
અખિલો નિખિલાનન્દો બુદ્ધિદો બુદ્ધિસત્તમઃ॥ ૧૫॥
સર્વશ્રેષ્ઠગુણોપેતઃ કામાચારઃ સમન્તતઃ ।
પ્રવીણઃ કોવિદઃ પ્રાજ્ઞઃ સર્વમઙ્ગલમઙ્ગલઃ  ॥ ૧૬॥
નિરાલમ્બો નિરાવાસો નિરાભાસો નિરાશ્રયઃ ।
નિરાતઙ્કો નિરાકામો નિરાધારો નિરાકુલઃ॥ ૧૭॥
જગત્કર્તા જગદ્ભર્તા જગદ્ધર્તા જગત્પતિઃ ।
જગત્ ત્રાતા જગચ્છાસ્તા જગદ્બન્ધુર્જગત્પિતા॥ ૧૮॥
જિતેન્દ્રિયો જિતપ્રાણઃ સર્વાગ્ર્યઃ સર્વનાયકઃ ।
સર્વકામપ્રદઃ કામઃ પૂર્ણકામઃ પરન્તપઃ॥ ૧૯॥

શ્વાસોચ્છ્વાસગતિર્યન્તા  પ્રાણાયામી પુરાતનઃ ।
પઞ્ચપ્રાણપતિપ્રાણઃ પ્રાણદઃ પ્રાણવલ્લભઃ॥ ૨૦॥
અમૂર્તોમૂર્તિમાન્મૂર્તિસ્તુરીયસ્તમસઃપરઃ     ।
અજેયઃ સર્વજિજ્જેતા અક્ષરાત્મા ક્ષયોઽક્ષયઃ॥ ૨૧॥
સ્વરવ્યઞ્જનવર્ણાત્મા શબ્દો વાક્યં રસામૃતમ્ ।
વાક્પટુર્મૂકવાચાલો નિપુણઃ કુશલોઽક્ષમઃ॥ ૨૨॥
અજરો નિર્જરોઽમર્ત્યઃ સદાસ્થાયી સનાતનઃ ।
અમરો વિજરો ભૌમો નિત્યયુક્તો નિરઞ્જનઃ॥ ૨૩॥
ભીષ્મરૂપધરો ઘોરઃ સર્વવિઘ્નવિનાશનઃ ।
સમુખો દુર્મુખો ધીરઃ શોકસઙ્કટહારકઃ॥ ૨૪॥
મન્ત્રજ્ઞો યન્ત્રતન્ત્રજ્ઞઃ સર્વશાસ્ત્રવિદાંવરઃ ।
શ્રુતિવેદાઙ્ગનિર્માતા  નિગમાગમદર્શનમ્॥ ૨૫॥
અલોકો લોકપાલેશો લૌકિકો લોકનન્દનઃ ।
નિયન્તાઽસઙ્ખ્યલોકાનાં સલોકો લોકવર્જિતઃ  ॥ ૨૬॥
વિશ્વેશ્વરો વિશ્વજીવો વિશ્વનેત્રો વિશામ્પતિઃ ।
પૂતાત્મા પૂતકૃત્પુણ્યઃ  પુણ્યશીલઃ પરાવરઃ॥ ૨૭॥
ભૂધરો ભૂપતિ ભૂમા ભરતો ભારતેશ્વરઃ ।
અલ્પો હિમાલયો વિન્ધ્યો જલસ્થલવિભાજકઃ॥ ૨૮॥
અન્તાનન્તો વિશિષ્ટેષ્ટો જીવજન્તુનમસ્કૃતઃ ।
સદાતુષ્ટઃ સદાશાન્તઃ સદાતૃપ્તઃ સદાર્ચિતઃ   ॥ ૨૯॥
મહાવીરો મહેષ્વાસો મહાપૂરુષપૂર્વજઃ ।
મહાદેહો મહાબાહુર્મહજ્જ્યોતિર્મહદ્યશઃ॥ ૩૦॥
મહાસીનો મહાચિત્તો મહાસત્ત્વો મહાતપઃ ।
મહાનન્દો મહાકાયો મહદ્યોનિર્મહદ્બલમ્॥ ૩૧॥
સત્યસઙ્કલ્પમારૂપઃ સત્યકામો વિભૂષકઃ ।
સત્યદેવઃ સત્યશીલઃ સત્યરૂપઃ સુદર્શનઃ॥ ૩૨॥
ભૂતસ્થઃ સર્વભૂતાત્મા પ્રત્યક્ષોઽવ્યક્તિતઃ પૃથક્ ।

ધીમયોઽસાધ્યસમ્ભાવ્યઃ સત્યસન્ધો મહાજનઃ॥ ૩૩॥
પરન્તતત્ત્વં પરંજ્ઞાનં પરંશ્રેયઃ પરમ્પ્રભઃ ।
પરંસત્યં પરન્ધામ પરંશાન્તિઃ પરમ્પદમ્॥ ૩૪॥
અણુરાત્મા વિરાટાત્મા સર્વ્યવ્યાપી પ્રબોધકઃ ।
અન્તસ્થઃ પરમાકાશશ્ચિદાકાશનિવસ્થિતઃ॥ ૩૫॥
સ્વયઞ્જીવઃ સ્વયમ્બીજં સ્વયમાત્મા સ્વયંરતઃ ।
સ્વયંસ્ત્રષ્ટા સ્વયમ્ભર્તા સ્વયંવિપરિણામકઃ॥ ૩૬॥
ત્રુટિઃ કાષ્ઠા લવો યામઃ પલં પ્રહરો દિનં નિશા ।
પક્ષો માસો ઋતુર્વર્ષં કલ્પો વેલાન્તરં યુગમ્॥ ૩૭॥
સ્વતન્ત્રોઽનાયત્તઃ સ્વૈરી આત્મતન્ત્રોઽપરાયતઃ ।
સકલં સકલાનન્દઃ પરાનન્દઃ પરોદયઃ॥ ૩૮॥
કામેશઃ કર્મઠોઽકર્તા પૂર્ણગર્ભઃ કૃષીવલઃ ।
સ્વયઙ્કર્મા સ્વયમ્ભોક્તા સ્વયન્દ્રષ્ટા સ્વયમ્મયઃ॥ ૩૯॥
ભૂતેશ્વરો ભૂતયોનિર્ગુહાચારો ગુહાસ્થિતઃ ।
સર્વાશ્ચર્યમયાશ્ચર્યં સર્વલોકપ્રિયઙ્કરઃ॥ ૪૦॥
સુલભો દુર્લભોઽલભ્યઃ સબલો દુર્બલો બલી ।
અબલા બાલિકા બાલા પ્રબલઃ પુરુષઃ પુમાન્॥ ૪૧॥
યાચકો ધનવાન્ દીનો નિર્ધનો વસુમાનૃણી ।
પ્રાર્થકઃ પ્રાર્થના ભિક્ષા ભિક્ષુસ્ત્યાગી બહુપ્રદઃ॥ ૪૨॥
કઠોરઃ કર્કશો રૂક્ષો દુરાવાસો દુરાસદઃ ।
સમસ્તમ્લેચ્છદુષ્ટઘ્નઃ કૃતઘ્નાહિતધ્વંસકઃ॥ ૪૩॥
નિસ્સઙ્ગો  નિષ્પદોઽપાદઃ પ્રાપ્યોઽપ્રાપ્યશ્ચલોઽચલઃ ।
શક્તિદઃ કીર્તિદોઽધીશોઽલક્ષ્યો   લક્ષ્યઃ સુલક્ષણઃ॥ ૪૪॥
કરણં કારણં કર્મ કર્માકર્મપ્રવર્તકઃ ।
બિબુધાગ્રચરો જ્ઞાતા કાર્મો માનસગોચરઃ॥ ૪૫॥
શબ્દાશબ્દમયોનાદઃ શબ્દાતીતો રવાત્મકઃ ।
પ્રકાશો દીપ્તિર્ભાતેજઃ પ્રભાતીતઃ પ્રદીપ્તિમાન્॥ ૪૬॥

અમોઘવચનો વ્યોમ લોકમણ્ડલયોજકઃ ।
ત્રપિષ્ટો લલિતોઽસક્તઃ સ્વચ્છન્દો વિશ્વમોહનઃ॥ ૪૭॥
ભક્તાનાંસુલભાવાપ્તિઃ શ્રદ્ધાસ્તિક્યવિવર્ધકઃ ।
મોહકો લોભનં લુભ્યઃ સ્નિગ્ધમુગ્ધોઽતિસુન્દરઃ॥ ૪૮॥
સદાનવઃ સદાલોલઃ શુચિઃ શ્રેષ્ઠો વિદુત્તમઃ ।
દિવ્યભોગપ્રદો ભોગી ભોગેન્દ્રો ભગવાન્ ભગઃ॥ ૪૯॥
આર્તદુઃખહરસ્ત્રાણો મદમોહમલાપહઃ ।
અખણ્ડૈશ્વર્યસમ્પન્નઃ સર્વશ્રેયસ્પતિપતિઃ॥ ૫૦॥
સુનાથોઽનાથદીનાનાં સુકામઃકામભોગિનામ્ ।
સુમન્ત્રં સર્વમન્ત્રાણાં સુતન્ત્રં સર્વતન્ત્રિણામ્॥ ૫૧॥
શક્તિબીજમયઃશૂન્યઃ પઞ્ચતત્ત્વપરાત્પરઃ ।
નવરૂપમયોજ્યોતિરજ્યોતિર્દ્યોતકો દ્યુતિઃ॥ ૫૨॥
બીજરૂપો મહદ્ગર્ભઃ સ્થાવરો જઙ્ગમોઽણ્ડજઃ  ।
શ્રીમયો હ્રીમયઃ  સૌખ્યમદોમય ઇદમ્મયઃ॥ ૫૩॥
ક્ષેમાનન્દઃ ક્ષમાભર્તા ક્ષમાશીલઃ ક્ષમાઽક્ષમા ।
અધ્યાત્મવિદ્યા વિદ્યાગ્ર્યઃ પુરાણછન્દસાં વરઃ॥ ૫૪॥
ભેદાભેદઃ પરંસૂત્રં પતિપાશપશુત્રિકમ્ ।
પ્રકાશાત્મા વિમર્શાત્મા શૈવાનામ્પૂર્ણમીલનમ્॥ ૫૫॥
વેદાન્તિનાન્નેતિનેતિ સાઙ્ખ્યયોગવિદાઙ્ગુરુઃ  ।
આદિદેવોઽન્યધર્માણાં જડમનાત્મવાદિનામ્॥ ૫૬॥
આનન્ત્યવ્યાપી સર્વજ્ઞો ધિયા દુષ્પ્રાપકીર્તિતઃ   ।
શીતલઃ શમ્મયઃ શાન્તઃ શાન્તભદ્રઃ પ્રસન્નભઃ॥ ૫૭॥
દુર્જયો ધૂર્જયાનન્દો નીતિજ્ઞો નીતિકૃત્ નયઃ ।
જયશ્રી જિત્વરો જિષ્ણુર્જયદો જયવર્ધનઃ॥ ૫૮॥
ક્ષિપ્રક્ષેમકરઃ શુભ્રઃ શિવદઃ શાન્તિદઃ શમઃ ।
ઐશ્વર્યશાલી નિર્લેપઃ કલ્યાણં મઙ્ગલં  શુભમ્॥ ૫૯॥
સ્થૂલાત્સ્થૂલતરસ્થૂલો વિસ્તરોઽવ્યાપકઃ પ્રસૂઃ ।
સૂક્ષ્માત્સૂક્ષ્મતરસ્સૂક્ષ્મો નિત્યાનિત્યવિવસ્થિતઃ॥ ૬૦॥

તડાગસ્તટિની સિન્ધુઃ કૂપો નદનદીપતિઃ ।
ઉદધ્યર્ણવકંરૂપઃ  શૂન્યસાગરમન્થકઃ॥ ૬૧॥
સ્વયંસિદ્ધિઃ સ્વયંસાધ્યઃ સ્વયંસિદ્ધઃ સ્વયઙ્કરઃ ।
સ્વયઙ્કર્મ સ્વયઙ્કર્તા સ્વયમિષ્ટં સ્વયમ્ફલમ્॥ ૬૨॥
દ્રવ્યાત્મકો દ્રવ્યશીલો દ્રવ્યાતીતઃ ખમાત્પરઃ ।
આછાદનં સુતત્ત્વાનાં પઞ્ચભૂતાવગુણ્ઠનમ્॥ ૬૩॥
કલ્લોલરહિતોઽક્ષુબ્ધો નિઃસ્રોતો નિશ્ચલઃ સ્થિરઃ ।
બુદ્ધિજ્ઞાનપરવાદી સુવિવાદો વિવેચનમ્॥ ૬૪॥
સાર્ધત્રિવલયં ચક્રં મૂલાધારશ્ચતુર્દલઃ ।
સ્વાધિષ્ઠાનો વિશુદ્ધાજ્ઞાઽનાહતો મણિપૂરકઃ॥ ૬૫॥
આયુર્બલં યશો વર્ચઃ સુસ્થઃ સ્વાસ્થ્યવર્ધનઃ ।
નીરૂઢઃ શર્મદઃ શર્મોઽવ્યાકુલો હૃદયઙ્ગમઃ ॥ ૬૬॥
રમાપ્રિયો રમાનાથ ઈપ્સિતાર્થં ફલપ્રદઃ ।
પાલકઃ પાલનં ગોપો રક્ષિતાકૃમિકીટકઃ ॥ ૬૭॥
કૌલેશઃ કૌલસમ્પૂજ્યઃ કૌલેષ્ટઃ કૌલવન્દિતઃ ।
કૌલાનુગામિનાન્તાતઃ કૌલાચારનિરૂપકઃ॥ ૬૮॥
પુરોહિતઃ પુરોભાગી પદ્માક્ષઃ પદ્મભૂઃ પટુઃ  ।
અક્ષમાલાધરો રમ્યઃ પક્ષાપક્ષવિવર્જિતઃ  ॥ ૬૯॥
યશોધરો યશોમૂર્તિઃ   કામનીયઃ કલાધરઃ ।
યશસ્વી પ્રશસ્યો દક્ષઃ સાનુરાગઃ પ્રિયોઽપ્રિયઃ॥ ૭૦॥
વરિષ્ઠો વીરકો વીરો વીરેશો વીરનન્દનઃ ।
નિઃશસ્ત્રઃ શસ્ત્રસમ્પન્નો નિરસ્ત્રઃ સન્નદઃ સદઃ॥ ૭૧॥
વસન્તઃ શિશિરો ધર્મઃ શરદ્ધેમન્તવર્ષણમ્ ।
ઋતુહર્તા ઋતુકર્તા ઋતુપર્યયકારકઃ॥ ૭૨॥
આદ્યમધ્યાન્તરહિત આધારાધેયવર્જિતઃ   ।
સુધાકરઃ સુધાહારસ્ત્રિદિવાતલપૂજિતઃ॥ ૭૩॥
આન્વીક્ષકીત્રયીવાર્તાદણ્ડનીતિનિવાહકઃ ।

શાસનં શાસકોઽલિપ્તો ધર્માધ્યક્ષોઽધિનાયકઃ॥ ૭૪॥
રતિજ્ઞો રતિનીતિજ્ઞો રતિશાસ્ત્રવિચક્ષણઃ ।
રતિશીલો રતિપરઃ સુરતો વિરતો રતિઃ॥ ૭૫॥
નરેશ્વરો નરારાધ્યો નરપૂજ્યો નરાર્થદઃ ।
નરોત્તમો નરસેવ્યો નરવન્દ્યો નરોઽનરઃ॥ ૭૬॥
નિત્યવિશ્વમયોદેવો વિશ્વોત્તીર્ણઃ સુવિશ્વભૃત્ ।
નિત્યચિન્મયસામન્તશ્ચિન્ત્યોઽચિન્ત્યઃ સુચિન્તિતઃ॥ ૭૭॥
ઉત્તમોત્તમ ઈશાનઃ સુમદો નિર્મદો મદઃ ।
સર્વાધ્યક્ષઃ સર્વકલ્પઃ સર્વેશઃ સર્વતારકઃ॥ ૭૮॥
એકમન્ત્રમયો મન્ત્રી કાલમન્ત્રપ્રકાશકઃ ।
મન્ત્રમૂલં મન્ત્રવાક્યં મન્ત્રજ્ઞો મન્ત્રસાધકઃ॥ ૭૯॥
અદઃસેતુરિદં સેતુઃ સેતુર્ધર્મસુદુર્ગમઃ ।
આદ્યન્તરહિતઃસેતુઃ સેતુર્ખન્દ્રવ્યકાલિનામ્॥ ૮૦॥
અગ્રગણ્યઃ પ્રત્યુત્પન્નઃ સુભગો ભાગ્યવર્ધનઃ ।
અનુકામઃ પ્રિયકામો ભામો મોદો બૃદ્ધિપ્રદઃ॥ ૮૧॥
હં બીજં પૃથિવ્યાલમ્બઃ અઞ્જલં પ્રૌઢિરૂપકઃ ।
લં અગ્નિર્વાયુબીજં આં કં આકાશસ્તતઃ પરમ્॥ ૮૨॥
સઙ્કલ્પો વાઞ્છિતમિષ્ટં ધર્માધર્મો નૃતાનૃતમ્ ।
મહાશયો મહજ્જ્યોતિઃ સ્વગાકારઃ પરિવૃઢઃ॥ ૮૩॥
યજ્ઞેશ્વરો યજ્ઞમૂર્તિર્નિત્યં    યજ્ઞપ્રતિષ્ઠિતઃ ।
અધ્વર્યો હોતૃ ઉદ્ગાતા યાજકો યજનં હવિઃ॥ ૮૪॥
કોષેશઃ કોષદઃ કોષો નિધાનં નિધિનામ્પતિઃ ।
અર્ધરાત્રિજપં જાપ્યો યથેષ્ટફલદોવિભુઃ॥ ૮૫॥
અલિઙ્ગોઽવચનો  ધાતા સ્વયમ્ભૂર્જનકો ભવઃ ।
નાનારૂપધરોઽરૂપોઽનન્તબાહુરનન્તદૃક્  ॥ ૮૬॥
શૂન્યાધારોઽશૂન્યશીલઃ શૂન્યગર્ભઃ શમાત્મકઃ ।
શૂન્યારૂઢઃ શૂન્યરૂપઃ શૂન્યાશૂન્યપ્રતિષ્ઠિતઃ॥ ૮૭॥

દિગમ્બરો દિવ્યદેહો ધર્માત્મા ધાર્મિકવ્રતઃ   ।
અન્તઃસાક્ષી બહિઃસાક્ષી સર્વસાક્ષી અનુત્તરઃ॥ ૮૮॥
સુબોધઃ સત્યપ્રતિજ્ઞઃ શ્રીપ્રદઃ પુત્રપૌત્રદઃ ।
આશાપૂરયિતા દાતા કુલસન્તતિવર્ધનઃ॥ ૮૯॥
અગમ્યોઽગોચરોઽભેદ્યઃ સિદ્ધાર્થઃ સુકલઃ સ્વભૂઃ ।
અપક્ષીય ઉદાસીનો દૂરોઽદૂરઃ સમોઽસમઃ॥ ૯૦॥
અતિરૂપકરઃ સૂગ્રઃ શત્રુઘ્નો રિપુસૂદનઃ ।
શીતતાપહરોઽપાપો દારૂણઃ કટુઃ  કીકસઃ॥ ૯૧॥
આચાર્યઃ શિક્ષકઃ શિષ્યઃ પિતૃદેવો ગુરોર્ગુરુઃ ।
માતૃદેવઃ સુવિશ્વાસ્યો ભક્તો ભક્તજનોઽર્ચકઃ॥ ૯૨॥
નવમો નવમીનાથો નવાંશો નવધો નવઃ ।
અનઙ્ગો  હેમવર્ણાઙ્ગઃ  સુવર્ણોઽવર્ણવર્ણકઃ॥ ૯૩॥
અગાધઃ સુદૃઢઃ શ્રીમાન્ વાયુરૂપો દ્રવો જલમ્ ।
અનલસ્તત્ત્વસંયુક્તો વિમુક્તોઽસીમિતોઽલઘુઃ॥ ૯૪॥
મેધાદસ્તુષ્ટિદસ્તુષ્ટઃ સન્તુષ્ટો વિશ્રુતઃ શુચિઃ ।
અચ્છેદ્યોઽલોલુપો ન્યાય્યઃ સુસ્પૃહો વિમૃત્યુર્વશી॥ ૯૫॥
વિશુદ્ધલોચનો દર્શી વાઙ્મનોગોચરાતિગઃ ।
સર્વસ્વં સર્વચૈતન્યઃ સ્વકૃતઃ સ્વધૃતઃ સ્વદઃ॥ ૯૬॥
પિતા પુત્રઃ સ્વસા પુત્રી માતા ભ્રાતા પિતામહઃ ।
બન્ધુર્મિત્રં   પતિઃ પત્ની સુસેવ્યઃ કર્મકારકઃ॥ ૯૭॥
સમાજો નિવહો વૃન્દં પ્રજાતન્ત્રં પ્રજાપતિઃ ।
ભૂપતિર્વિષયો   રાષ્ટ્રં દેશભક્તઃ સ્વદેશભૃત્॥ ૯૮॥
અણિમાદિગુણોપેતો ગુણાતીતો ગુણાત્મકઃ ।
સહજઃ સહનઃ સત્યં સુખદુઃખવિપર્યયઃ॥ ૯૯॥
મનીષી મતિમાન્ વિજ્ઞો વરેણ્યોઽકલ્મષોઽનઘઃ ।
ગર્ભદો ગર્ભદોષઘ્નો બીજસ્થો બીજવર્ધનઃ॥ ૧૦૦॥
શુભાશુભપરિત્યાગી અશુભશુભકારકઃ ।
તેજોરાશિસ્તમોહન્તા સર્વભૂતમનોહરઃ॥ ૧૦૧॥

મુક્તહસ્તોઽર્થશાસ્ત્રજ્ઞઃ સાવધાનોઃ નિરીક્ષકઃ ।
નવદ્વારમયોદેહો દેહી દેહભૃતાંવરઃ॥ ૧૦૨॥
કોટિસૂર્યપ્રતીકાશઃ કોટિચન્દ્રાંશુનિર્મલઃ ।
કોટિતારકનિર્માતા કોટિલોકપ્રયોજકઃ॥ ૧૦૩॥
અખણ્ડોઽલવશઃ કલ્યઃ શ્રવણં શ્રાવકઃ શ્રુતિઃ ।
પ્રમાણં પ્રત્યયઃ પાત્રમગ્રાહ્યો ગ્રહણં ગ્રહઃ॥ ૧૦૪॥
દયાકરો દયારૂપો દયામૂર્તિર્દયાપરઃ   ।
સર્વપાપપ્રશાન્તાત્મા સર્વદુર્ગતિહારકઃ॥ ૧૦૫॥
મનોજવો મરુદ્વેગો ભક્તાનાં પથનાયકઃ ।
રણજ્ઞો રણક્ષેત્રજ્ઞો યુદ્ધં યોદ્ધા ભટોઽભટઃ॥ ૧૦૬॥
સૌમ્યાનનઃ સૌમ્યભાવો ભક્તિદો ભક્તવત્સલઃ ।
સર્વવશ્યકરોઽવશ્યઃ સુસમ્પન્નઃ સમાયકઃ॥ ૧૦૭॥
નિત્યતૃપ્તો લસદ્ભાવો વિશ્વપૂર્ણઃ સદાક્ષમી ।
આશાશ્રયોનિરાશાનાં કૃપાલુઃ કરુણાકરઃ॥ ૧૦૮॥
અસંપ્રજ્ઞાતસંપ્રજ્ઞો નિષ્ણાતોઽનશ્વરોઽવ્યયઃ ।
સારજ્ઞઃ સર્વધર્માણાં લોકધર્મપ્રવર્તકઃ॥ ૧૦૯॥
સુધામયઃ સદારામઃ શ્રીઘનો દૃષ્ટિમોહનઃ ।
સૂત્રધારો જગત્સૂત્રં ત્ર્યક્ષરો વાગધીશ્વરઃ॥ ૧૧૦॥
ક્ષયાપસ્મારકુષ્ટઘ્નો રોગારિષ્ટનિવારકઃ ।
સ્વાસ્થ્યારોગ્યપ્રદઃ સ્વસ્થઃ સર્વામયપ્રહારકઃ॥ ૧૧૧॥
કર્તાઽકર્તાઽન્યથાકર્તાઈશ્વરઃ સર્વશક્તિમાન્ ।
યુગકર્તા યુગહર્તા અહોરાત્રશ્ચતુર્યુગમ્॥ ૧૧૨॥
હન્તાપદાં વિપદ્ધર્તા સદ્ભોગનિલયોઽચ્યુતઃ ।
સ્વભાવઃ સદ્ગતિર્ભાવો નિર્દ્વન્દ્વો દ્વન્દ્વરૂપકઃ॥ ૧૧૩॥
અનેકરૂપવર્ણાઙ્ગઃ  પૂર્વઃ પૂર્વતરોત્તમઃ ।
પાવનઃ પવનઃ પૂતઃ પૂતનામા શુચિવ્રતઃ॥ ૧૧૪॥
આશુગોઽનાશુગોઽદૃશ્યઃ પવિત્રં વિમલોઽમલઃ ।

સુપથઃ પથિકઃ પન્થા ભક્તિમાર્ગોપદેશકઃ॥ ૧૧૫॥
આરણ્યકો વનસ્થાયી બ્રહ્મચારી ઉપાસકઃ ।
ગૃહસ્થઃ પૂજકઃ પૂજા ઠાકુરઃ કુલદેવતા॥ ૧૧૬॥
મત્સ્યસ્તિમિઙ્ગિલો  ગ્રાહઃ શુકઃ શારી વિહઙ્ગમઃ  ।
ગાયકશ્ચિત્રકો ગાથા શિલ્પં શિલ્પી નટોઽનટઃ॥ ૧૧૭॥
વિભ્રમો ભ્રમમોહઘ્નઃ કલ્પવૃક્ષોઽશ્વત્થસ્તરુઃ ।
વિટપી વલ્લરી પુષ્પં પઙ્ક્તિર્વર્ગો  બહુભુજઃ॥ ૧૧૮॥
અતલો વિતલવ્યાપી સુતલસ્તલવર્જિતઃ   ।
અશ્વઃ કુરઙ્ગમો  ધેનુઃ શરભઃ સસ્તનઃ શિખી॥ ૧૧૯॥
વિજ્ઞાનં ગ્રહજિજ્ઞાસા અનન્તાનન્ત્યમાર્ગણમ્ ।
જીવાજીવો દૃશોઽવ્યક્તઃ પરોક્ષોઽવ્યક્તસઙ્કુલઃ॥ ૧૨૦॥
અદ્વિતીયતપોમૂર્તિઃ   સ્વમાયાનિત્યગોપિતઃ ।
સર્વતીર્થમયસ્તીર્થમાત્મતીર્થનિવસ્થિતઃ॥ ૧૨૧॥
આત્મજ્ઞઆત્મનિર્દિષ્ટા   આત્મચિદાત્મધીઃ સુધીઃ ।
આત્મજિદાત્મસન્તુષ્ટ આત્માસ્વાત્મપ્રવર્તકઃ॥ ૧૨૨॥
વિશ્વશ્લાઘ્યો વિશ્વપૂજ્યો વિશ્વવન્દ્યો મુનીશ્વરઃ ।
વિશ્વારાધ્યો વિશ્વશ્રેષ્ઠો વિશ્વેશો વિશ્વરાડ્ ઋષિઃ॥ ૧૨૩॥
અકાયઃ કાયસમ્પન્નઃ પરાપરમયો મહાન્ ।
વિશોકોઽશોકકૌમારઃ સુરેશઃ સુપ્રભઃ પ્રભુઃ॥ ૧૨૪॥
ઇતિ શ્રી જલાલી કૌલ જિયાલાલેણ વિરચિતં શ્રીભગવાન્

કાલસહસ્રનામસ્તોત્રં સમ્પૂર્ણમ્॥
પૂર્વવત્પ્રાણાયામો ન્યાસશ્ચ । અથ તર્પણમ્॥
તત્સત્કાલ અદ્યતાવત્ તિથાવદ્ય અમુકમાસસ્ય અમુક પક્ષે અમુક વારે
શ્રીકાલઃ કાલકાલઃ અનન્તઃ અજરઃ અમરઃ અભયવરપ્રદઃ સર્વદુઃખઘ્નઃ
સર્વામયહર્તા સર્વસિદ્ધિકર્તા સર્વકામનાભિલાષપૂરકઃ પ્રીતઃ પ્રીતોઽસ્તુ॥
કાલોઽહમ્॥
કાલકેન્દ્રપ્રકાશનમ્ - જલાલી નિવાસ, કર્ણનગર, શ્રીનગર (કશ્મીર)

